He Tohu Umanga Mātauranga

He mōhiohio mō te whānau, e pā ana ki te mātauranga motuhake me ētahi whakamārama moū, mehemea e māharahara ana koe mō tō tamaiti. E whakamōhio atu ana hoki tēnei pukapuka i ētahi o ngā kaimahi Māori o te mātauranga motuhake, e mahi tahi ana i te taha o ētahi whānau me ētahi tamariki.  

Kei tēnei pukapuka he kōrero mō te mātauranga motuhake me ētahi whakamārama mōu, mehemea e māharahara ana koe mō tō tamaiti. E whakamōhio atu ana hoki i ētahi o ngā kaimahi Māori o He Tohu Umanga Mātauranga (GSE) o Te Tāhuhu o te Mātauranga, e mahi tahi ana i te taha o ētahi whānau me ētahi tamariki. Ka whakamārama atu hoki i ngā wāhi e kitea ai ngā mōhiohio whānui mō ngā ratonga mātauranga motuhake.

Kei muri o te pukapuka ngā taipitopito whakapā ki ngā tari GSE katoa o te motu.

Tēnei mea te Mātauranga Motuhake

Ka āhei pea tō tamaiti ki ngā ratonga mātauranga motuhake mehemea:
· he hauātanga tinana tōna 

· he hauātanga ā-hinengaro tōna 

· he hauātanga whakarongo, he hauātanga titiro ōna (he hauātanga ā-rongo) 

· he uaua ki a ia te ako, te whitiwhiti, te mahi tahi rānei ki ētahi atu

· raruraru ai ia i ōna kare-ā-roto, me tōna whanonga.

Tērā pea, kāore ngā akoranga o tō tamaiti e eke ana ki te taumata o ōna pūkenga i a ia e mahi noa ana i roto i ngā taiao akoranga, taiao akomanga rānei. Tērā pea, me whiwhi āwhina rawa, pēnei i: te hōtaka mātauranga mō te takitahi; te whakaritenga whanonga, hōtaka whanonga rānei; te whakaakoranga motuhake; te kaihaumanu āhuatanga nekeneke; te whakaputa kōrero me te reo; te whakamahi rawa motuhake rānei. 
Mehemea, ki tōu whakaaro, me whiwhi āwhina kē tō tamaiti, me tō hiahia mōhio he aha atu ngā āhuatanga e wātea mai ana ki a ia, arā anō ētahi tāngata hei whakapātanga atu māhau.  
Mehemea kāore anō tō tamaiti kia haere ki te kura, ka taea e koe te kōrero ki te tākuta o tō whānau, te kaiwhakarato Hauora o te Iwi, te Plunket, te kaimātai mātauranga o ngā Mātua hei Kaiako Tuatahi, ngā kaimahi rānei o te pūtahi kōhungahunga haere ai ia.  
Mehemea kāore anō tō tamaiti kia tīmata i te kura, haere hāngai ki te tari o tētahi kaimātai o He Tohu Umanga Mātauranga (GSE), e pātata mai ana ki a koe, ki reira rapu āwhina ai.  Kei muri, o te pukapuka nei ngā taipitopito whakapā ki a rātou.  
Mehemea he māharahara ōu mō tō tamaiti, ahakoa, kei te kura tuatahi, kura tuarua rānei, me whakapā atu koe ki tōna kaiako, te kaiako tiaki i tōna akomanga, te tumuaki rānei. Mā te kura hoki ngā matea o tō tamaiti e tiaki, heoi anō, mehemea he kaitā ōna matea, mā He Tohu Mātauranga (GSE) e tiaki. 
Utua ai e He Tohu Umanga Mātauranga (GSE) ētahi Pouārahi-ā-Takiwā me ētahi Kaitakawaenga ki te mahi i te taha o ngā kaimahi o GSE, kia taea ai e ngā kaimahi te whakarato i ngā ratonga ki ngā tamariki me ō rātou whānau.
Ngā Kamahi o He Tohu Umanga Mātauranga
Ngarongo Donaghy

Kei Murihiku te wāhi mahi o Ngarongo Donaghy. Kua nuku atu i te tekau tau ia ki tōna tūranga kaitakawaenga, ā, he rawe ki a ia te kite i ngā waiaro o nga tamariki matea mātauranga motuhake, e pai ake ana.

“I ētahi wā haere mai ai ngā whānau ki a au, me te whakaaro he aha rā ka taea mō ā rātou tamariki – uru mai ana te marutuna, kia mōhiotia ngā paetae ka taea – kia mōhio hoki ngā mātua i ngā āhuatanga o te ako me te whakawhanake ka taea e te tamaiti – mīharo ana.”

He Pouārahi-ā-Takiwā hoki tētahi atu o ngā mahi a Ngarongo (Rongo), tēnei uri ō Ngāti Haua o Waikato.  

I roto i ana mahi Kaitakawaenga, mahi ai ia i te taha o etahi kaimātai mātauranga motuhake. Āwhina ai ia i a rātou ki te whakarato ratonga e tika ai ngā tikanga mō te tamariki Māori me te taiohi Māori, ō rātou whānau me ngā kaimātai hoki.  

He whānui ngā huarahi whakamahia ai e ia.

Hei tauira: kia tukua te ingoa o tētahi tamaiti ki GSE, tērā pea ka haere a Rongo ki te tūtaki i taua tamaiti me tōna whānau i mua i te whakatūtanga i te hui tuatahi ki te taha o ngā kaimahi mātauranga motuhake.  Ka kōrero ia ki te whānau i te wāhi e pai ana ki a rātou. Tērā pea, ki te kāinga, te marae, te kura, te wharekura, te kōhanga reo rānei. Kei a rātou te tikanga.  Ka kōrero ia ki te whānau mō te āhua o te mātauranga motuhake. Ka whakamārama ia i ngā mahi a GSE, arā, te whakamōhio atu i ōna hoamahi, kia tau pai ai te whānau mō te hui e tū mai ana. 

He maha ana huarahi mahi.

Mai i tēnei ka noho ko ia hei kaitakawaenga i waenga i a GSE me te whānau.  

Hei tā Rongo, ko tētahi tino wāhanga o tana mahi he hanga hononga ahurea-tika i waenga i te katoa o ngā tāngata tautoko i te tamaiti whai matea mātauranga motuhake.  

I roto i ana mahi hei Kaitakawaenga – i roto i te rōpū whānui – āwhina ai ia, mā te whakawhanake, te whakamahi, te aro turuki me te aromātai i ngā whakaritenga mātauranga mō te tamariki.  

Ko tētahi anō o āna mahi he kōrero ki ngā tāngata e mahi tahi ana ki ngā tamariki whai matea mātauranga motuhake, pēnei i te kaiako, ngā whānau me ngā tāngata o ngā pokapu tūao me te kāwanatanga.

“Kaha ai au kia mārama rātou he tino mea nui a rātou mahi tautoko i ēnei tamariki. He rawe rawa atu ki a au te mahi tahi ki ēnei tamariki. Ki a au nei he tāngata ahurei, he tāngata tino hirahira.”

Tiaki Hunia
Ko Tiaki Hunia (Ngati Awa, Te Aupouri, Ngati Pikiao) te tangata ārahi i te rōpū aronga Māori, o te tari, o te taone nui o Tamaki Makaurau.

Tekau mā ono te rōpū aronga Māori, Pākehā atu, e mahi ana ki te taha o te hunga kōhungahunga me ngā kura. Ko tā rātou, he whakarato ratonga ahurea-tika mō ngā tamariki Māori, ngā rangatahi me ō rātou whānau o te rohe o te taone nui o Tamaki Makaurau.  Kei tēnei rōpū tētahi pouwhakatikatika reo kōrero, tētahi pouwhakamatau hinengaro, tētahi pouarahi mātauranga motuhake, tetahi kaitakawaenga, tētahi pouako kohungahunga, tētahi kuia me tētahi kaumātua.  

Hei tā Tiaki kōrero, he maha ngā āhuatanga ka puta, kia whakamōhiotia atu tētahi tamaiti ki a rātou. Otirā, he tamaiti whai matea mātauranga motuhake o tētahi kura, nō reira, e tika ana kia tino tautokotia.  

Ka tino mahi tahi atu a GSE i te taha o tētahi Kaitakawaenga Akoranga me te Whanonga, i te kura rānei, kia mōhiotia ai ngā matea o te tamaiti. Ka hui ana, ka āta kōrerotia e Tiaki me tana rōpū ēnei matea i mua i te whakaritenga ko wai rā te kaimahi matua.  Ka haere te kaimahi matua ki te tūtaki i te whānau kia tau ai ngā āhuatanga i waenganui i a ia me te whānau.  

“Koinei tā mātou tino huarahi mahi – arā, he tūtaki atu i te whānau i te tuatahi,” te kōrero a Tiaki.  

Kia tautoko mai te whānau, hei reira rawa ngā aromatawai whakahaeretia ai. I ētahi wā ka rua pea ngā mahi. Hei konei hoki rātou katoa ko ngā kaiako me ngā whānau āta kōrero ai. Ka āta mātakihia te tamaiti i roto i te akomanga.  

Mai i konei, ka whakawhanaketia tētahi whakaritenga mātauranga, mai i te rārangi whakahau. E toru ngā wāhanga o ngā whakaritenga: te aromatawai, te whakahaere me te aro turuki.  

“I ētahi o ngā whakaritenga ka whakaurua atu ētahi whakaritenga motuhake hei whakamahi mā te kaiako, pēnei i Te Mana Tikitiki (he whakaritenga whanonga), he wā rānei ki te taha o tētahi kaiāwhina mātauranga motuhake,” te kōrero a Tiaki.  

“He tino mea nui kia mahi tahi katoa mātou, ā, kia kaua e wehea mai ngā mahi mai i ngā kaiako me te whānau. He mea tino nui kia mahi tahi mai ngā whānau i roto i ngā rapanga whakatika.”  

Hineuru Timutimu
Nō Te Ati Awa, nō Tūhoe a Hineuru. Tokoiti noa ngā Māori o te motu, kua rēhitatia hei pouwhakamatau hinengaro.  I tēnei wā kei Kirikiriroa tōna wāhi mahi, heoi anō, haere ai ia ki roto katoa i te rohe whaka-te-tonga o Tainui.  

Kei roto a Hineuru i tētahi rōpū kaiwawao wawe, nā reira, he kōhungahunga katoa āna tamariki. Hei kō ake nei a Hineuru wehe atu ai i Kirikiriroa ki tētahi tūranga āhua rite anō ki tēnei mahi, ki GSE i Tauranga. I roto i āna mahi, āwhina ai a Hineuru i ngā whānau me ngā pouako kōhungahunga, kia oti ai i a rātou he whakatau tino pai hei tautoko i ngā akoranga o ngā tamariki.  

I te tuatahi, ka kōrero ia ki te whānau o te tamaiti me ngā pouako kōhungahunga. Ko rātou katoa ki te tāutu i ngā āwangawanga me ngā tūmanako mō te tamaiti. Ka kōrero hoki ia ki a rātou mō ngā whāinga ako ka taea i mua i te whakahaerenga i tētahi aromatawai ōkawa.  

Ki te tino āwangawanga te whānau o te tamaiti me ngā kaimātai mō ngā pūkenga pāpori o te tamaiti, i roto i te aromatawai, ka hāngai te titiro a Hineuru ki te āhua tākaro me te pāhekoheko a te tamaiti ki ētahi atu. Ā, ka tākaro atu anō hoki ia ki te taha o te tamaiti. Tērā pea, ka whakaarotia e ia te āhua whitiwhiti a te tamaiti, ōna pūkenga whanake ā-tinana, me tōna āhua ako.  He nui anō hoki ngā wā, ka tono ia, kia āta mātaki anō ngā mātua me ngā kaimātai mātauranga i te whanonga o te tamaiti i ngā wā kei a rātou te tamaiti. Ko tā rātou, he kohi mai i ētahi mōhiohio motuhake mō Hineuru.  

E kī ana a Hineuru he tino whānui te huarahi wawao wawe. I ētahi wā he kaitakawaenga ia i waenganui i ngā kaimātai motuhake, me ngā kaihaumanu o tōna tīma, ngā hōhipera ā-rohe me ngā tāngata o te hapori e manaaki ana i te tamaiti. Ko ngā mōhiohio ka riro mai i a Hineuru ka whakaaturia e ia ki ngā mātua me ngā kaiako. Koinei katoa te rōpū awhi i te tamaiti.  

“E whakapono ana au, ki te whakatōpū mātou i ō mātou pūkenga me ō mātou mōhiotanga kei a mātou tonu te oranga e hiahiatia ana. Ko te whānau tētahi wāhanga o te rōpū, tae noa ki a mātou o GSE me ērā atu o ngā pokapu.  He rerekē ō mātou tirohanga, heoi anō, kotahi tonu te whakaaro. Arā, ko te tamaiti.”
Ko tētahi wāhanga o te aromatawai a Hineuru, ko te mahi tahi atu ki te tamaiti me te whakamātau i ētahi rautaki, kia kitea ai kō ēhea ō ēnei ka tino āwhina atu i te tamaiti, hei whakawhanake i ōna akoranga. Whakaatu ai a Hineuru i ōna kitenga ki te whānau me ngā kaiako kia nui atu ai ō rātou mōhio mō te whanonga o te tamaiti, ā, ka māia ake i roto i ngā mahi manaaki, i te kāinga me te pūtahi mātauranga kōhungahunga. Mā te mahi tahi, ka oti i a rātou he whakaritenga ako mō te tamaiti, ā, kei tēnei hoki ētahi rautaki kua āta whakamātautia.  

Ko tā Hineuru: “Ko te nuinga o ngā tamariki ka whakamōhiotia mai ki a au, e whakapōraruraru ana ō rātou whanonga i ō rātou whaea me ō rātou kaiako. Engari, i te nuinga o te wā, e tohu kē ana te whanonga o te tamaiti, e raruraru ana ia. Ko tāku mahi, ko te tūhura i ētahi o ngā āhuatanga ako (o te tamaiti) e whakamāharahara nei i a rātou. He rite ki te wetewete i tētahi pirikoko. He rawe ki a au mā rātou anō au e ārahi haere, ko rātou hoki ngā tāngata e tino mōhio ana ki te tamaiti.
Ka mahi hoki a Hineuru i te taha o te whānau o te tamaiti me ngā kaiako, kia pai tonu ai ngā taiao o te tamaiti, otirā, kia noho ai hei taiao whakawhanake i ngā akoranga o te tamaiti.

Ētahi atu kōrero mō ngā ratonga mātauranga motuhake 

Ki te hiahia koe i ētahi atu mōhiohio mō ngā ratonga mātauranga motuhake, arā, ngā pūtea mātauranga motuhake, ngā mahi o te pūnaha mō te tamariki mai i te whānautanga ki te mutunga o te kura tuarua —  pānuitia te pukapuka: Special Education Services. Ki te hiahia koe i tētahi kape o tēnei pukapuka, ētahi atu mōhiohio rānei, waea atu ki tō tari GSE ā-rohe (kei raro nei ngā taipitopito whakapā). 

Kei te pae whakaata o Te Tāhuhu o te Mātauranga: www.minedu.govt.nz ētahi atu mōhiohio mō te mātauranga motuhake.

Ngā taipitopito whakapā ki Te Tohu Umanga Mātauranga (GSE) o Te Tāhuhu o te Mātauranga 

Whakarato ai a GSE i ētahi ratonga mātauranga motuhake mō te tamariki mai i te whānautanga mai ki te ono tau (ngā ratonga wawao wawe). Whakarato ai hoki, a GSE i ētahi ratonga mō te tamariki me te taiohi o ngā kura tuatahi me ngā kura tuarua, e whiwhi matea mātauranga motuhake ana.  

